
I. TITAYARI MƗREUNAKE

Kitá ˀuyeˀitíyakaku ˀayekaitɨ ˀaixɨ kaniumayáreni metá kiekátaari memɨkatekukuuyenikɨ.

Tɨniriya, xaátsi, ˀikwai mɨtiyukuhayeikawa metá tewamá mɨɨkɨ tepɨtsi, ˀatetsi, hatsixi, 
xaipɨtsi, naikatsi mekateniwaˀinɨiwaweni. mɨɨkɨ yuˀɨkátetsie waɨkawa ˀetsi metepepeme 
mekateniwareuˀinɨt́ɨkani (microbiostsiixi metá parásitostsiixi) kwiniya memɨtewiwíe. Heiwa 
mɨtikwaiwa mekateniwirieka, xɨka ri mɨpaɨ tiˀáneneme tiutikwaní hakwitsiya katinakuwiyamɨkɨ 
méxɨkatɨni hipátɨ kwiniya.

ˀAyumieme kitá naitɨ kaniuyeˀitíyakamɨkɨ, yeme matsi keewa mɨtikwaiwa mɨreyepiine metá 
keewa mɨretiˀitsaaritatɨre. 

ˀEena ˀi ya paɨ tekanitixatakuni ke paɨ mɨtiˀitítɨre yunaitɨ kiekátaari meteparewietɨ, tsɨ xeikɨá 
ˀukári mekapɨteyuríeka. Yunaitɨ meyuparewíetɨ tita mɨraneníere ˀaixɨ mekateniuyeyuruwakuni 
kitá.

Mayɨitarika mɨraniere kiepa yunaime wahetsíe katinimiemetɨni kiekátaari maretsiixi. Tɨɨrí 
naime mekateniyuˀɨ́kitaɨkakuni.

II. Kitá ˀuyeˀitiwatɨ

ˀEékɨ ke peretiyuruwa ˀakitá ˀaixɨ mɨtiuyeˀanénikɨ.

Xɨka ˀuyeˀitíwani, tiuyehauxinani, tiuyekatseni mɨpaɨ hatsiíxi mekapɨxuawéni, tsintsitsiixi metá 
tepɨt́si.

Yumarima mɨtikwaiwa metá xakɨrɨt́e ranukaname pemuyeˀitíenitsie ya tɨni pemɨtiuyekatsétsie 
kutsinata. Pepɨkaratɨtɨmaiyáni tuukátsi wawiniyari / wawitsari ke newakuˀiti kimuˀutsita ya tɨni 
tekitsíe mɨɨkɨtsie tumuanari kaniweriweni.

Mexatsie pemɨrapiine pemɨtikaˀitsaaritatsie mɨɨkɨ kanihauxinarɨwani xapunikɨ méripaitɨ tsiere 
tiutahayewame. Naime mɨtiyuhayewa katinanakaˀitiemɨkɨ mɨɨkɨ meteˀɨkwétɨ xaipɨt́si, hatsiíxi 
ˀaikɨx́i kwinie mekateniyɨneni.

ˀIikɨ nemɨtiwarutiterɨwáxɨ yuketátetsie microbiostsiixi mekaniwareuyatsátɨkani ˀikwai mɨtiyuyuri 
ya tɨni mɨtiˀeetsárietɨka mekateniwirieka kwiniya mewiwiétɨ tifoidea titewakame mekaniyɨaka. 
ˀIikɨ kwiniya hakwitsi kaninetɨáweni, hayari, hɨiyá heiwa ri matsi kanemɨmɨkɨ.

Tenutsaríte, nanaiyame ya tɨni estufate tiutahayewame ˀaixɨ katiniˀitíwani naitɨ maana xaipɨt́si,  
microbiostsiixi me ˀuwɨrekɨ.

ˀUtatsíe ranakaˀitiwatɨ kwie metá tumuanari. ˀƗkarite metá sábanate kaniˀekwarɨwani 
chinchetsiixi méxɨkatɨni matetsi meˀutixuawérekɨ. Xɨka ri metexuawéni, ˀɨkarite 
katiniutiˀekwamɨkɨ, haxɨkarikɨ ˀutatsíe katiniwakaˀɨɨyámɨkɨ.

Tsiere katineunakeni ˀɨkarite xɨka tiutiˀɨxa haikatukaarikɨ ˀanukáyeikakaku. Mɨpaɨ 
mekatenikakɨníkuni.

III. Kutsina mɨtiyepine ke mɨtihauxinarɨwa

Tita mɨtiyukumaɨwa mukaˀitsaaritatsie metá mɨtiukwanítsie mɨɨkɨ naitɨ ˀaixɨ katinihauxinarɨwani. 
Xɨka xakɨrɨt́e, xaaríte ˀikwai mɨtiyukuhayeikawa katiwetɨkani, microbiostsiixi maana 
mekapɨtitsiiné metá mekapɨwakɨné meteˀɨkwétɨ.

Ke paukwa ri pemɨtitahayewa katiniutihauximɨkɨ ha katɨnímekɨ xapunikɨ.

Ke ta ri tiuyurieni xɨka ˀaana ha ˀumaweni.

Xɨka ha ˀumaweni tihauxiname, katiniutiˀitíemɨkɨ xaipɨt́si memɨkaxuawénikɨ. Ke pauka ke ta ri 
ha muxuawéni katiniutihauximɨkɨ xapunikɨ.

Xakɨrɨt́e xaaríte tihauxinietɨkaime katiniˀuutsíwani cajatetsie, kaxitunitetsie ranukanatɨkaime. 
Mɨpaɨ kapɨtitumuanare, xaipɨt́si naikátsi mekapɨteˀitiwirieni. Xɨka titatsie pemɨtikapiiní 
pekarexeiyani heyekɨa perapiiká ˀitihauxime meri xɨka tikumayɨamɨkɨ.

Tɨɨrí tiwapiini matsi ˀaixɨ yeme katinihauxinarɨwani. Xɨka ˀikwai hawai rawere méxɨkatɨni xapuni 
heukuwetɨkani mɨɨkɨ huriepana katinitakwinitɨaweni.

Pemɨtiminitsie, watsuteya xakɨrɨt́eya ˀaixɨ reukuhauxinetɨkaimetsie.

IV.  Xaátsi

Xɨka xaátsi ˀakitá, ˀataakwá kuraruta peˀitíyetsani muuwa naikátsi mekaniyuˀawiwietáni, 
hatsiíxi mekaninunuiwáni metá xaipɨt́si maana mekaniyaxikeni. ˀIikɨ nemɨtiwarutiterɨwáxɨ 
kwiniya mekaníwiwieka huriepakwiniya.

Hauˀerietɨ xaátsi pepɨkakuwiwienéni. Hawai xeikɨá kenetíyetsaani tɨɨrí memɨkawataˀaxetsie 
metá tewaáxi memɨkateˀuˀuuwatsie. ˀAkiˀutaɨa pepɨkaheikawiwiwáni, ha muyemaneta, ya 
tɨni kiruˀá. 

Ke ˀitɨariwa xaátsi

ˀIpaɨ xɨka tiuyurieni kaniyɨwéni:

• ˀIkwai mɨtiyukuhaiyeikawa, xawarite kararaáte, hatsiyarite, tawarí kararayari, kaniyɨwéni 
kɨmana kwie ˀaixɨ pemuyurieni.

• ˀIpaɨ mɨtiˀánene kaniyuteukinɨaka. Kaniwatiˀinímɨkɨ xeimetroyari heukateewáme metá 
kiwarie ˀeteewa ˀaki ˀauríe hawaikɨ. Kanenukateukumɨkɨ kwiekɨ xaátsi ri petahɨniyáme.

ˀAUXɨWIME KEYARI ˀAYETEEWÍME XEIMETROYARI RI REUKATEEWÁNI 

Muuwa ya katineukáwiwamɨkɨ mɨtiyukuhayeikawa nairu kanɨkame, putite katinɨkame, pilate 
kaˀanuheime metá ˀeimerite.

Xaátsi mɨtitaiwáwe ta tsɨ ri xápa, kaxituni, ˀixurikite mɨɨkɨkɨ xɨka ˀanutaˀɨríeni kaniyɨwéni.

• Plástikute wiiyá mɨrayexɨrɨwe metá nairute kapɨtitaiyarɨẃa, tsɨ ˀeeká kaniwirieka. 
Plástikute metá puti mɨɨkɨ ta xaɨtsíe katinikuxexeɨríwamɨkɨ. Mɨɨkɨ xɨka ˀituáni kaniyɨwéni ya 
tɨni tixaɨtɨ xɨka rayeitɨani.

V. Tewaáxi ke memɨteˀɨwiyarɨwa

Xɨka waakanari, tuixúri, ˀarúxi méxɨkatɨni muxátsi petiwatewaní, kuraruta katiniwayenakamɨkɨ 
ˀaixɨ tiuyeˀanémeta. Mɨpaɨ hauˀeréetɨ taakwá mekapuˀuuwáni, tɨniríya meyuwirietɨ yuˀɨkátesie 
metá yutsuritsie. Xaátsitsaata parásitostsiixi mekaninunuiwáni kwiniya memɨwiwíe. Mɨɨkɨ tsiere 
teɨtéri kwiniya mekaniwatuiríeweni.

Tsɨikɨŕi metá mitsúri mekanitseiwani xáwiya memɨkahexeiyatɨkanikɨ. Mɨɨkɨ xáwiya teɨtéri 
wahetsíe kaniwieriweni, xɨka kwitɨ kayutaˀaita kanemɨmɨkɨ paitɨ.

Tsiere tsɨikɨŕi mekaniˀɨɨyarɨẃani heiwaka. Mɨpaɨ mekapɨtepɨtsíetɨkani.

Neuxei tsɨikɨŕi, mitsúri, tuixúri, waakanari kitá memeutáhakeni pepɨkawapitɨaka. 
Mepeukwiemátɨka mepatakwiemátɨka kɨmana mepɨtewirie, xaaríte kutsina timieme metá 
mɨtikwaiwa. Petitaˀɨwiyatɨ tsɨikɨŕi tɨɨrí mepɨkawatátsenani. Tsiere ˀutatsíe mepɨkaheutimakeni 
tepɨt́si metá chinchetsiixi maana mewarukaxɨrienikɨ.

Kuraruta ya pɨtiuyeˀitiwani. ˀAtewamá wakwitá peˀanukateukutɨ kwiekɨ xaipɨt́si 
memɨkaxuawénikɨ metá naikátsi.

VI. Kí ˀaixɨ kuyuruwatɨ

Yukí xɨka ˀaixɨ kuyuruwani ˀaixɨ katiniuyeˀanémɨkɨ, ya tiyeˀitiwatɨ mɨpaɨ mekapɨtekwikwiniwawe 
kiekátaari.

ˀIpaɨ ˀi katiniˀanéni:

• Wakuˀixumawatɨ tekitsíe. Mɨpaɨ mukatsiinítɨkatsie kanikunarɨmíkeni muuwa 
memɨteheuˀuuwa memɨkateyuˀawietánikɨ, hatsiíxi ya tɨni chinchetsiixi.

Xɨka haxu tekiyaritɨni naitsata kaniwaˀixumaxɨamɨkɨ haxu xiekari naxí hanutinɨkáme ˀaixɨ 
tihawiyáriekame.

Xika naakari hayarikɨ haxu ˀuhawiyá ˀaixɨ kaniuyɨneni mɨkakáhauwenikɨ tsepá 
mukawiiyéxɨ mɨtiukuhawiríxɨ. Naakari hayari pemɨkawewíenikɨ, naakari ˀutixiteme 
tambota kanikaxɨriemɨkɨ ha ta ri ranuhɨniyá; xeitsemana yuriekaku kanenuyekaatsímɨkɨ. 
Naxí kanikánɨitɨamɨkɨ ˀariké ke ta ri xiekari ranutíwiwieni.

• Tsiere muyeweeritsie katiniuyeˀixumamɨkɨ. Xeikɨá ri tita mɨtiuyɨne mɨreutuiya kwinie 
katinayeˀatɨkaní.

Kamɨ ́tsɨ ke paɨ tiˀane kwinie mɨkaranayeneikánikɨ 

Xɨka yuwaɨká yuparewíetɨkaitɨ kiekátaari mɨpaɨ teˀuyuriexɨáni kaniyɨwéni. Tita 
mɨtixuawe ˀurawa xɨka teˀutixataxɨani kaniyɨwéni maana ta ri yunaitɨ yuparewíetɨkaitɨ 
teˀutaˀuximayátaxɨani ˀaixɨ kaniˀanéni.

• Kí ventana hexeiyatɨkaitɨ ˀaixɨ kaniuyɨnéni muyeˀeekánikɨ. Mɨpaɨ, kɨtsi xeimieme 
kaniuyéˀekemɨkɨ, kapɨyekɨtsímɨneni mɨpaɨ kapɨretakwine yuhɨxita ya tɨni yuˀiwemetá. 
Tsiere, mɨpaɨ waɨkawa kaniuyeheekɨákamɨkɨ kitá.

• Xaipɨt́si memɨkaˀanuyekema heuwɨtɨáxɨame ventanate metá kitenie 
memɨkaheutáhakenikɨ.

• Xɨka ˀukatsiinítɨkani kimuˀutsita ˀukaˀixumawatɨ naikátsi muuwa meyutikitɨánikɨ metá  
tuukátsi.

• Xeimetá xeikɨá mɨtikwaiwa katiniyepiikámɨkɨ. Xaɨtsíe ta mɨtiuyehipitɨŕe.

• Naˀiiyaritsie tepɨá ˀuxawame kaneutákemɨkɨ kɨtsi manuyeˀekenikɨ xeimieme. Ya ri 
pɨkatixuawe tsikere ventana ˀauríe katininaitsítɨreni.

Xɨka tɨ makayaxike pehexeiyani, kwiepa pepɨkarakuˀitsaaritani. Tɨɨrí maana 
meheuxɨrienikɨ meˀutitaníkɨ.

Kɨyé kwinie mɨkatixɨtɨakakɨ yukitá termo xɨka ˀutawewieni kaniyɨwéni. Kaxituni 

ˀetsuitɨ ́kaniuyɨneni, tsikɨiwiti ri, kaniwakuˀeimamɨkɨ taɨtana xamá ˀɨxá ˀetsuikamekɨ. 
ˀEˀanukuyeume mérikɨ tsɨ xaari ˀenetɨ ˀanutiˀitúpiritɨ tininakekamɨkɨ. Tsiere námirieya 
kaniutawewiemɨkɨ hepaɨna xamákɨ ˀeimeme.

ˀIikɨ termo

kanitixɨriyametɨni. ˀAnɨari katinikwaxiyáni tsepá taipa mɨkatiuyeka. Tikwanáme peranahaname, 
maana ta ri termotsie pekanikáyemɨkɨ, maana yekaitɨ yɨkɨmana kanikwamɨkɨ, tai 
kapeuyewetsé.

• Yeuta heyekɨa pɨkatikwitsitɨre ya tɨni hatetsita hawaikɨ. Pɨta kaniwatiˀinímɨkɨ letrina 
kaniutawewíemɨkɨ. Mɨpaɨ kwiniya waɨká kapɨxuawéni.

ˀAxa mɨkaˀɨakariwíekakɨ kiepa teewa kaniwewíwani 20 metro heteewákaku, teewa 
hatetsita méxɨkatɨni mɨratihanɨítɨre waikɨ. 

Ke pauka pemeukakwitáni kwie kananuwiwíwamɨkɨ ya tɨni naxí, tixaɨtɨkɨ renukanarɨmátɨ. 
Mɨpaɨ ˀaxa kapɨˀɨaka metá xaipɨt́si mekanitáyeixɨakuni.

Muuwa tsiere letrina ta wakuˀitiwatɨ metá manuyename ˀutahauxinatɨ. Tɨɨrí tiwaraˀɨḱitɨwatɨ 
muuwa memɨkaxaatsiwiekakɨ.

Xɨka ˀaxaɨtá pekaˀikemaka letrina pemɨtawewíeni keniwarutaˀini yuwaɨkawa ˀaˀiwaáma 
ke xemɨteˀiˀaxéni.

Ta tsɨ ri heiwatɨ mɨtineuxuawe yakɨ rayeˀatɨkaitɨ ́xeimieme xeminɨníkɨ.

Kitá kanihɨkɨtɨni muuwa ya temɨtetei. ˀAyumieme ˀaixɨ katiniuyeˀanémɨkɨ. Mérikɨ tsɨ 
meyutemamawietɨ kiekátaari metenitekuni. Tsiere memɨtexuawení meteyukewetɨ 
kwiniya mewiwiétɨ pepɨkatipitɨaka.


